
Իրավական ակտի ընդունման անհրաժեշտությունը. 
 Նախագծով նախատեսվում է անհետաձգելի համարել Ալբերտ Ազարյանի անվան մարմնամարզության օլիմպիական հերթափոխի մանկապատանեկան մարզադպրոցի նոր մարզաբազայի կառուցման ծրագիրը և այդ նպատակով անհրաժեշտ կապալային աշխատանքների և տեխնիկական հսկողության ծառայության գնումների գործընթացը կազմակերպել «հրատապ մեկ անձից» գնման ընթացակարգով։ Նշվածի անհրաժեշտությունն ելնում է այն հանգամանքից, որ ՀՀ կառավարության նախաձեռնությամբ և հրավերով 2027թ.–ի ապրիլի 27-ից մայիսի 2-ը Երևանում կայանալու է սպորտային մարմնամարզության Եվրոպայի առաջնությունը և առաջնությանն ընդառաջ 2026թ-ի 4-րդ եռամսյակում կազմակերպվելու է նախամրցումային միջոցառումը, որոնք անցկացվելու են մարզադպրոցի կառուցվելիք նոր շենքում և, հետևաբար, շինարարական աշխատանքները պետք է ավարտված լինեն ամենաուշը 2026 թվականի աշնանը: Այս կապակցությամբ շինարարական աշխատանքները պետք է սկսվեն անհապաղ, ինչով պայմանավորված գնման այլ ձևերի կիրառումը ժամկետի առումով անհնար է:

Ընթացիկ իրավիճակը և խնդիրները.
Ալբերտ Ազարյանի անվան մարմնամարզության օլիմպիական հերթափոխի մանկապատանեկան մարզադպրոցի նոր մարզաբազայի կառուցման ծրագիրն (այսուհետ՝ Ծրագիր) ունի ռազմավարական կարևորություն՝ թե՛ միջազգային լավագույն չափանիշներին համահունչ և օլիմպիական հաշվարկի մարզական կառույց ձևավորելու տեսակետից, և թե՛ 2027թ-ին սպորտային մարմնամարզության Եվրոպայի առաջնությունը հյուրընկալելու տեսակետից։ Ծրագրի շրջանակներում կապահովվեն սերունդների մարզչական դաստիարակության և կարիերայի բարենպաստ և արդիական պայմանները՝ էապես նպաստելով Հայաստանի ներկայացվածությունը։

Մարզադպրոցի կառուցման Ծրագրի իրագործումը մեկնարկել է 2023 թվականի օգոստոսի 31-ին՝ նախագծանախահաշվային փաստաթղթերի կազմման խորհրդատվական պայմանագրի կնքմամբ։ Նախագծային փաստաթղթերի փաթեթի առաջին տարբերակը հանձնվել է պատվիրատուին 2024 թվականի ապրիլի 30-ին, որից հետո մեկնարկել են օրենսդրությամբ սահմանված կարգով՝ որպես 4-րդ կարգի ռիսկայնության օբյեկտ անհրաժեշտ փորձաքննությունների անցկացման գործընթացները: 2024թ-ի դեկտեմբերին ստացվել է պարզ քաղաքաշինական փորձաքննության դրական եզրակացությունը, իսկ ճարտարապետաշինարարական նախագծերի պետական համալիր փորձաքննության եզրակացությունը ստացվել է ս․թ․ մարտի 14-ին։ Միաժամանակ, նախահաշվային մասի և շինարարության կազմակերպման նախագծի շուրջ տարաձայնությունների մասով փորձագիտական պարզաբանում ստանալու նպատակով՝ վերջնական լրամշակված նախագծանախահաշվային փաստաթղթերի մասով ս.թ. ապրիլի վերջին ստացվել է պարզ փորձաքննության բացակայող մասի դրական  եզրակացությունը: Հնարավորինս սեղմ ժամկետում նախագիծը և օրենսդրությամբ պահանջվող բոլոր փաստաթղթերը սահմանված կարգով ներկայացվել են իրավասու մարմնին՝ մարզադպրոցի կառուցման շինարարական թույլատվության ստացման համար, որը տրվել է 2025 թվականի մայիսի 17-ին։ Ներկայացված ժամանակագրության հետևանքով էլ մարզադպրոցի կառուցման աշխատանքները մինչ օրս հնարավոր չի եղել մեկնարկել։
Ինչպես վերը նշվել է, մարզադպրոցի շինարարության կազմակերպման պլանի համաձայն տրված է շինարարության իրականացման 24-ամսյա ժամկետ, ինչն ինքին ունի նման շինությունների համար բավականին խիտ և արագացված կերպով աշխատանքները կազմակերպելու տրամաբանություն:
 Գնման մրցակցային ընթացակարգերի կազմակերպման պարագայում հնարավոր չի լինելու ապահովել աշխատանքների սահմանված ժամկետներում ավարտը: 
Ի լրումն միջազգային օլիմպիական կոմիտեի շրջանակներում երկրի ընդհանուր հեղինակային/իմիջային կորուստների՝ սպորտային մարմնամարզության Եվրոպայի առաջնությունը 2027թ-ին Երևանում հյուրընկալելուց հրաժարվելը նաև կարող է ունենալ ֆինանսական և այլ հետևանքներ, մասնավորապես՝ Հայաստանը կզրկվի հետագայում նմանատիպ մրցաշարերի մասնակցության իրավունքից:
Նշված հանգամանքները ի մի բերելով՝ մարզադպրոցի շինարարական աշխատանքների և տեխնիկական հսկողության ծառայության՝  անհետաձգելիության հիմքով «Հրատապ մեկ անձից» գնման ընթացակարգով գնման գործընթացի կազմակերպումը ստեղծված իրավիճակում լավագույն հնարավոր տարբերակն է:
Շինարարական աշխատանքների կատարումը և տեխնիկական հսկողության ծառայությունների  մատուցումը կպատվիրակվի համապատասխան փորձառություն ունեցող կազմակերպությունների, որոնց պարագայում երաշխավորված է նախատեսված պայմաններով մինչև 2026թ. նորյեմբեր ամիսը աշխատանքների կատարման ավարտը: 

Կարգավորման նպատակը և բնույթը.
Նախագծի ընդունմամբ հնարավորություն կստեղծվի սահմանված ժամկետներում և պատշաճ կերպով իրականացնել Ալբերտ Ազարյանի անվան մարմնամարզության օլիմպիական հերթափոխի մանկապատանեկան մարզադպրոցի նոր մարզաբազայի կառուցման ծրագիրը։

Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները՝ «Երևանի կառուցապատման ներդրումային ծրագրերի իրականացման գրասենյակ» ՀՈԱԿ-ի մասնագետների հետ համատեղ: 

Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում հնարավոր կլինի հրատապ կարգով մեկնարկել Ալբերտ Ազարյանի անվան մարմնամարզության օլիմպիական հերթափոխի մանկապատանեկան մարզադպրոցի նոր մարզաբազայի կառուցման աշխատանքները՝ երաշխավորելով աշխատանքների ավարտը մինչև 2026 թվականի նոյեմբերը՝ 2027 թվականին Երևանում կայանալիք սպորտային մարմնամարզության Եվրոպայի առաջնությանն ընդառաջ:

Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Ալբերտ Ազարյանի անվան մարմնամարզության օլիմպիական հերթափոխի մանկապատանեկան մարզադպրոցի նոր մարզաբազայի կառուցման աշխատանքների և հարակից ծառայությունների գնման պահանջը անհետաձգելի համարելու և այդ նպատակով գնման գործընթացը «Հրատապ մեկ անձից» գնման ընթացակարգով կազմակերպելու առաջարկին համաձայնություն տալու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության 2025թ-ի պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում:
Ծախսերի կատարման համար ՀՀ 2025թ-ի պետական բյուջեով, ինչպես նաև 2026-2028թթ-ի միջնաժամկետ ծախսային ծրագրով (1163 ծրագրի 12001 միջոցառում) համապատասխան տողով գումարը նախատեսված է՝ ՀՀ ԿԳՄՍ նախարարությանը հատկացված ընդհանուր չափաքանակի շրջանակներում։
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է ՀՀ կառավարության 18.11.2021թ. N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի.
· 49-րդ կետի 49.3-րդ ենթակետից՝ «Մարզական նշանակության կառույցների կառուցում և վերանորոգում»:

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:

